Meddwl am Marc


Marc  Pennod 2  adnodau 13- 17. 

Galw Lefi

Mae golwg allanol pobl yn medru bod yn dwyllodrus iawn. Yn ôl golwg allanol pethau, byddai Lefi, y casglwr trethi, yn ddyn cyfoethog iawn ac wedi bod uwchben ei ddigon.  Byddai ei angen  yn wahanol iawn i’r dyn â’r gwahanglwyf  neu i’r dyn wedi ei barlysu.  Dydy Iesu ddim yn edrych arno yn yr un ffordd â ni.  Fel mae’n gwahodd y pysgotwyr, mae Iesu’n gwahodd Lefi i’w ddilyn.  Mae’n mynd ato yn ei le gwaith.  Does dim aros i fod.
Cwestiwn: Ydy Iesu’n edrych ar bobl o’r tu allan neu ydy e’n chwilio ein calonnau? ( Marc 2:6, Luc 9:17)  Oes posib i ni fod yn gyfoethog, yn ennill  digon o arian, a bod yn hollol ddiflas yr un pryd?  Beth mae bywyd Lefi yn ddweud wrthon ni?
Bob blwyddyn, ar y teledu mae’r Brit Awards neu ŵyl ffilm Cannes yn dangos sêr y ffilmiau fel arwyr perffaith.  I bob golwg allanol mae bywyd perffaith ganddyn nhw... Ond ai dyna’r gwir? 
Yn hwyrach aeth Iesu am bryd o fwyd i dŷ Lefi.  Roedd nifer fawr o bobl yno,  rhai  byddai arbenigwyr y Gyfraith yn galw’n bechaduriaid.  Doedden nhw ddim yn bobl ‘neis’ a fydden nhw ddim chwaith yn cadw at gant a mil o reolau’r ysgrifenyddion.

Beth oedd yr athrawon yn cyhuddo Iesu o wneud? Cymysgu gyda 

“______  a phobl eraill sy’n ddim byd ond pechaduriaid.” (adn 15)

Beth oedd hyn yn feddwl?  Mae Iesu’n ateb a dweud nad ar bobl iach mae angen meddyg ond ar bobl sâl. 

·  Phariseaid – iach (yn eu tyb nhw!)
· Iesu – meddyg      

=  Dim angen Iesu ar y Phariseaid. 

Roedd bywyd y Phariseaid yn ddigon da heb Iesu.

Pwy oedd y bobl “sâl” oedd Iesu’n siarad amdanyn nhw? (adn 17)

Ai pobl fel Lefi oedd yn edrych yn digon cyffyrddus eu byd ond y tu fewn roedden nhw’n gweiddi am rywbeth mwy?  Beth mae Iesu’n dweud,

“Dw i wedi dod i alw pechaduriaid, dim y rhai sy’n meddwl eu bod nhw ___ ____”(adn17)

Cwestiwn: Ydyn ni’n gallu dirmygu pobl heddi, neu’n edrych lawr ein trwynau arnyn nhw fel y Phariseaid? 

Os ydyn ni, mae rhybudd i ni yma rhag edrych ar y tu allan i rywun, yn lle gweld angen ei galon.  

Gweddi: Arglwydd Iesu, mae yna her yn dy eiriau i ni ymateb iddo. Rwyt ti’n gweld ein calonnau a chalonnau pobl sydd o’n cwmpas.  Fedrwn ni ddim esgus bod yn rhywbeth arall o dy flaen di. Maddau i ni Arglwydd.  Amen 

